
Dell’AneideCanto iv.





33.





A lo cortiglio uh quanta cavaliere

Aspettano, che venga la Signora:

La soa jommenta non se pò tenere,

Sauta, sbruffa, e lo muorzo se devora:

La gualdrappa era cosa da vedere,

Tutta d’oro, e scarlato: e da pò n’ora

Ntrà ciento serveture eccote chella!;

E recamata d’oro hà la gonnella.






34.





Oro, e gioje a lo tuppo ’ntramezzava,

Arco, e carcasso tenea d’oro fino,

Tutte co ciappe d’oro annodecava

Li cauzune, gonnella,e sciamberghino.

Co li Trojane Ascanio galoppava;

Co n’autra squatra Anea le và vecino,

Che tutte accoppa co la facce bella,

E Dedone ne fà la sputazzella.






35.





Comme lo bello Apollo a cierte mise

Pe mutar’aria l’aria fredda lassa,

E de Xanto, e de’ Licia li paise

Muța lo vierno, e a Delo se ne passa,

Co Agaturze co Driope, e co Cretise,

Che l’abballano ’ntuorno isso se spassa,

E tene l’arco, e lo carcasso a lato,

E và d’oro, e de lauro ’ncoronato.






36.





Cossì pareva Anea ’ntrà li compagne

No spamfio de bellezza: e ’ntrà le serve

Già so arrivate, e già da le montagne

Li Crapie abbascio scenneno a caterve:

Secotato da llà pe le campagne

Da li cane, n’aserzeto de cierve

Fuie a la desperata, e addove passa

Na gran neglia de porvere nce lassa.

